
Elikagaien ekoizpena 2030. urterako %50 haztea eskatu du Ban Ki-moonek 

Herrialde pobreetan tokiko nekazaritza garatu behar dela adierazi du Frantziako presidente Nicolas Sarkozyk 

Allande Sokarros 

Elikagaien krisiari aurre egiteko haien ekoizpena 2030. urtea bitartean %50 hazi behar dela uste du Ban Ki-moon NBE Nazio Batuen Erakundeko idazkari nagusiak. Erroman (Italia) jakinarazi ditu bere asmoak Ban Ki-moonek, FAO Elikadura eta Nekazaritzarako Nazio Batuen Erakundearen goi bileran -bihar da amaitzekoa-. Nicolas Sarkozy Frantziako presidenteak, berriz, garapen bidean diren herrialdeetan tokiko nekazaritza lehentasunez bultzatu behar dela eman du aditzera. 

Ban Ki-moonek mundu osoko estatuburu eta gobernuburuen aurrean hartu zuen hitza, harrera ekitaldian: «Ezer ez dago gosea baino lotsagarriagoa denik, are gehiago gizakiaren jokabide okerren ondorio bada». Munduko herrialde pobreenetako bizilagunek bereziki pairatzen duten oinarrizko elikagaien krisiari aurre egiteko, gehiago ekoiztea proposatu du idazkari nagusiak: «Elikagai gehiago ekoitzi behar dira, %50 gehiago gaurtik 2030. urtea bitartean». Premiazko neurrien artean, herrialde aberatsenek urtean 15.000 eta 20.000 milioi dolar artean ematea aztertuko dute goi bileran. 

Oinarrizko elikagaien krisia eragin duten arrazoien inguruan ez datoz bat nazioarteko agintariak. Banen arabera, hainbat gobernuk «esportazioak mugatzeko eta salneurrien gaineko kontrola jartzeko» hartutako ebazpenak ez dira lagungarri izan, eta horrek, haren hitzetan, prezioak gorantz egitea eragin du. Jokabide horien ondorioei aurre egiteko, «egoera larrienean diren biztanleei elikagaiak hornitzeko» premiazko neurriak hartzearen aldekoa da idazkari nagusia, tartean nekazari pobreenei laboreak eta ongarriak banatzearen aldekoa. 

Gobernuz kanpoko erakundeen eta ekonomi adituen arabera, azken garaiotan larriagotu egin den oinarrizko elikagaien krisiak eragile bat baino gehiago dauzka. Gobernu batzuek hartutako neurri protekzionistek espekulazioa eragin dute. Txinan eta Indian bezala hazkunde azkarra duten herrialdeetan eskaerak gora egin izanak ere eragina izan du, hala nola bioerregaien garapenak eta petrolioaren prezioaren igoera etengabeak. 

TOKIKO LABORANTZAREN SUSPERTZEA. FAOko goi bileran parte hartzen ari diren munduko estatuburu eta gobernuburu andana mintzatu ziren Ban Ki-moonen hitzaurretik landa. Haien artean zen Frantziako presidente Nicolas Sarkozy, eta horrek, elikagaien krisiari aurre egiteko neurri gisa, beharrezkotzat jo zuen herrialde pobreenetan tokiko nekazaritza ekoizpenak bultzatzea: «Baliabideak eman behar dira garapen bidean diren herrialdeen nekazaritza bultzatzeko; herrialde horietan nekazaritza emankorrak haz daitezen eta haiei esker elikagai nahikoa ekoitz dadin ahaleginak oro egin behar dira; hori da jokabide egoki bakarra». 

Azken hamarkadetan, baina, Munduko Bankua eta Munduko Diru Funtsa nazioarteko erakundeek tokiko nekazaritza jasangarri hauek bertan behera uztera bultzatu dituzte Afrika hainbat herrialde, kafea edo kotoia bezala esportaziorako mozkinen ekoizpen handiak hobesteko. «Estrategia horrek porrot egin du», adierazi zuen Sarkozyk. Haren ustez, etorkizunerako estrategia tokiko nekazaritzaren garapenean oinarritu beharko da: «Ez da bakerik ezta egonkortasunik ere egongo, dirurik ez badugu sartzen behar gorrian diren herrialdeetako nekazaritza elikagarrien onuretan». 

Adierazpen horien ildotik, herrialde pobreenetako agintari batzuek ohartarazi zuten elikagaien krisia ez dela mehatxu larri bat euren herritarrentzat soilik, baita mundu osoko bake eta segurtasunerako ere. Afrikako Batasunak, alde horretatik, krisiari nazioartean erantzun «irmoa, bateratua eta berehalakoa» emateko eskatu du. Krisiak bestela okerrera egingo duela ohartarazi du. 

